
					આ પાનાનું પ્રુફરીડિંગ થઈ ગયું છે

શંકાશીલ






ચીરો પડ્યો હૃદયની મુજ આરસીમાં,

જેમાં સખીવદનનું પ્રતિબિમ્બ ઠેર્યું;

રે ! એ છબી ય વિરહે કટકા બની બે

બે ભાગમાં ત્રુટિત ચમ્પકની કલી શી !



શું સત્ય એ પ્રણયદર્શન સ્વપ્નનું, કે

આ આરસી તૂટી ગયેલ તૂટ્યું જ દેખે ?

ચીરાય છે હૃદય એ સખીનું અધિકું,

કે ફાટ આ જિગરની અધિકી બને છે ?



અન્ધાર છે વિકટ: જ્ઞાન રહ્યું નથી કૈં,

જે પ્રેમથી ઉદય પ્રેમથી અસ્ત પામ્યું !

જેવી ઉઠે વીજળી વાદળી સાથ કિન્તુ

એ મેઘનો જ અતિયોગ થતાં છુપાતી !



છાતી તણું શયન પાથરતો હતો, ને

જે કાજ અંગ મુજનું કરતો અશીશું,

તે એ ન આજ મુજ સાદ સુણી ઉઠે આ,

કે નાદનું ગગન વાહક ના બને છે ?



ઉન્માદથી નયન અન્ધ નથી થયાં આ,

ફાટી પડ્યા ન હૃદયે અથવા વિકારો;

છે દર્દ તો સમય કૈં નહિ શૂન્યતાનો,

ત્હોયે વિચાર ગતિ કેમ કરી શકે ના ?



છે લોભ કીર્તિ, સુખ વા યશનો ન કાંઈ,

છે લેશ એ વિષયની રજ ના અરીસે;

છે કાંઈ કોઈ મુખનું, પણ તે ન હાવાં,

છે લોભ તો દઈ ચૂક્યો સઘળી સલામી.



રે ક્રોધ ! એ ઝનૂન રાક્ષસનું બિચારૂં :

ક્યારે હતું ? ક્યમ ગયું ? નવ તે ય જાણું !

પ્હેલી ટકોર ઉરમાં અડતાં ખર્યું એ,

ધારા પડી જલ તણી જ્યમ ચૂર્ણ થાય !






કલાપીનો કેકારવ/૪૯૧

